
1. Introdución  
Esta comunicación pretende poñer de manifesto a necesidade de traballar a educación sexual no 
sistema educativo dende o enfoque da Educación Sexual Integral (ESI), modelo avalado por 
organismos internacionais como a UNESCO e a OMS. Presentaranse os modelos de educación 
sexual con relevancia na aplicación educativa e analizarase a situación actual do noso sistema 
educativo, sinalando os retos e desafíos que, como docentes, debemos afrontar. Finalmente, 
compartirase unha proposta interdisciplinaria con recomendacións e actividades innovadoras, 
adaptables tanto á Educación Primaria como á ESO, que buscan ofrecer ferramentas reais para a 
práctica educativa. 

2. Fundamentación teórica e metodolóxica  
A educación sexual é un elemento transversal, vinculado á educación para a saúde, dos currículos 
da Educación Primaria (Decreto 155/2022) e da ESO (Decreto 156/2022). A propia UNESCO 
(2018) abala que a educación sexual de alta calidade contribúe ao correcto desenvolvemento das 
persoas, favorecendo relacións baseadas no respecto e consentimento, así como unha vivencia da 
sexualidade plena, segura e pracenteira. A literatura científica tamén reivindica a importancia de 
garantir unha educación sexual diversa, integral, sistémica e de calidade (Garzón, 2016; Lameiras 
e Carrera, 2009; López, 2023), pois a ausencia desta conduce ao alumnado a empregar internet. 
Tal é así, que as redes sociais e as webs pornográficas xa son o medio informativo máis frecuente, 
pese a aportar datos e imaxes pouco realistas que desencadean nunha percepción errónea – ou 
inclusive negativa – da sexualidade (Garzón, 2016). 
Neste punto, cómpre sinalar que a educación sexual non se entende nin se aplica do mesmo xeito 
en todos os contextos, senón que existen diferentes modelos. Seguindo a clasificación de López 
(2023) e tendo en conta a de Lameiras e Carrera (2009) e as características recollidas por Garzón 
(2016) e Lameiras et al. (2023), o modelo moral–relixioso promove unha visión normativa 
baseada en preceptos éticos ou relixiosos. O modelo de riscos, tamén chamado preventivo ou 
médico, céntrase na redución de embarazos non desexados e prevención das enfermidades de 
transmisión sexual. O modelo liberal ou revolucionario, pola súa banda, céntrase na liberdade 
individual e na ruptura cos discursos tradicionais. Finalmente, os modelos holísticos propoñen 
unha visión global e interdisciplinaria da sexualidade, na cal se inscribe a Educación Sexual 
Integral (ESI). 
Neste contexto, resulta prioritario implantar propostas que promovan o coñecemento e a 
aceptación do propio corpo, da identidade, das emocións e da personalidade, así como do resto 
das persoas.  Para iso, a ESI constitúe un marco de referencia, pois aborda a educación sexual 
dende unha visión holística e integral, na que se atende aos dereitos humanos e á perspectiva de 
xénero (Lameiras et al., 2023). 

3. Desenvolvemento da experiencia  
Esta proposta, baseada no Modelo da Educación Sexual Integral, abrangue un total de 6 sesións, 
incluíndo unha sesión de avaliación inicial e outra de avaliación final. 

A avaliación inicial consta dun cuestionario con preguntas de opción única e resposta curta 
aberta. Este permite activar e analizar coñecementos previos para establecer o punto de partida 
da proposta. 
As actividades de desenvolvemento da proposta interdisciplinaria, están deseñadas para facer en 
5 sesións nas que o alumnado é protagonista activo e reflexivo da aprendizaxe. Cada actividade 
contén fichas de recollida que permiten avaliar a evolución da rapazada e reorientar a práctica 
educativa. Deste xeito, iníciase a proposta cunha sesión para aprender a diferenciar conceptos 
básicos da educación sexual. Nas seguintes sesións ponse o foco en eliminar mitos sobre o corpo 
sexuado masculino e feminino, abordar a falsa imaxe que transmite a pornografía da sexualidade 
e coñecer os aspectos que inflúen na saúde sexual. Por último, afondarase nas relacións afectivo-
sexuais, introducindo a importancia do consentimento, a comunicación asertiva e o coidado nas 
redes sociais. 
Coa avaliación final realízase unha actividade de gamificación cooperativa, un BreakOut que 
deben resolver aplicando os coñecementos adquiridos para solucionar unha simulación dun caso 
real. 

4. Conclusións finais 
Tras a elaboración e aplicación da proposta nun contexto real de dúas aulas de 6º de Educación 
Primaria, e ao igual que Diego e González (2014), Garzón (2016) ou Lameiras et al. (2016) 
afirmaron no seu momento, considérase á educación sexual como a materia pendente do século 
XXI.  
Desta proposta, extráese a necesidade de traballar a educación sexual dende as aulas, curso a 
curso, para que a rapazada deixe de ter internet e a pornografía como principal fonte de 
información. Por iso, recoméndase comezar a implantar propostas baseadas na ESI, nas que se 
considere a dimensión afectiva do alumnado como peza clave da sexualidade. Do mesmo xeito, 
aconséllase buscar actividades que simulen situacións reais partindo dos seus contextos máis 
próximos, pois é a forma de captar mellor a súa atención e de que aprendan de xeito significativo. 
Trátase de aportarlles ferramentas prácticas e reais que contribúan ao seu desenvolvemento e, 
para iso, é fundamental comezar a falarlles con liberdade sobre a sexualidade. Iso si, sempre 
dende a sensibilidade que require a temática e o respecto á diversidade de biografías sexuais 
(Lameiras et al. 2009, López, 2023). 

